
 

 

 
 

 
DECLARACIÓN INSTITUCIONAL – MANUEL QUINTÁNS 

SUÁREZ 
 

Manuel Quintáns Suárez (Freixeiro, Santa Comba, 1931 – 

Santiago de Compostela, 2020) faleceu o pasado 21 de setembro de 

2020.  

Licenciado en Filosofía e Letras, foi profesor de ensino secundario 

no I.E.S. Eduardo Pondal e no Colexio Manuel Peleteiro, ademais de 

noutros centros de Galicia; presidente do xurado do certame de novela 

Manuel Lueiro, considerado un dos certames literarios máis 

importantes da comunidade galega; e como escritor, investigador e 

divulgador ten publicados numerosos ensaios e contributos ao 

coñecemento literario e cultural, cunha obra dedicada á recuperación 

da narración oral, á cultura popular, ao refraneiro galego, ao patrimonio 

cultural, á dramaturxia e aos contos tradicionais. 

Fundou e coordinou as revistas Anduriña e Seitura, e creou a 

colección Vieiros de Galicia. Colaborou ademais como investigador no 

Centro Ramón Piñeiro para a Investigación en Humanidades. 

Dirixiu moitos dos seus traballos literarios ao estudo da lingua 

galega, entre eles o Dicionario Conceptual Galego, publicado en 1977, 

ademais de ser tradutor de varias obras da literatura clásica ao galego, 

como as  de Apuleio e Aristóteles. Outros dos seus títulos publicados 

son Antoloxía de contos populares de Galicia, Anuario de Tradicións 

Galegas, O outro mundo na cultura popular galega e o Cancioneiro de 

Celanova e outros cancioneiros.  

Ademais da súa obra ensaística chegou a publicar unha novela, 

“Nerio. Repinique de silencios en vermello”, en 2008. 



 

 

Trátase, pois, dun home moi vinculado a Santiago de Compostela 

e á nosa lingua, que dedicou a súa vida ao ensino das compostelás e os 

composteláns e contribuíu cunha gran aportación literaria, 

investigadora e divulgativa ao desenvolvemento cultural desta cidade, 

polo que merece estas distincións para ser lembrado polas xeracións 

presentes e futuras. 

Por todo isto, asínase esta declaración institucional para levar á 

Comisión de Títulos, Honras e Condecoracións a petición de dedicarlle 

unha rúa a Manuel Quintáns Suárez, nomealo Fillo Adoptivo da 

cidade de Santiago de Compostela e organizar un evento cultural na 

súa memoria. 

 

 

 


